
Inatsisartunut ilaasortap Malik Berthelsenip, § 36 stk. 1 naapertorlugu apeqqutaa-
nut akissut. 

Imerniartarfinni  pujortaqqusiunnaarnerup  Naalakkersuisunit  qaqugu  naliliiffigi-
neqarnissaa pillugu apeqqut

Inatsisartunut ilaasortaq apeqquteqarneranut qutsavigaara. 

Apeqqutit ukuupput:
• Paaserusuppara  imerniartarfinni  pujortaqqusiunnaarnerup  kingunissaa 

piffissaq qanoq sivisutigisoq ingerlareerpat iluaqutaaneranik Naalakkesu-
isut naliliiniarnersut?

• Pujortartarnermut  tunngasumik  pinaveersaartitsinermik  qaqugu  Inatsis-
artunut siunnersuuteqaqqissinnaalissaagut?

Apeqqutini  tunngavilersuutigineqarpoq  Peqqissutsimut  Naalakkersuisoq  oqariartuu-
teqarsimasoq pujortartarnermut pinaveersaartitinernik allanik misiliitinnani inatsisip qa-
noq sunniuteqarnera takoqqaarusullugu. Tamanna eqqunngilaq. 

Pujortartarneq peqqissutsimut ajoqutaalluinnartuuvoq, pujortartarnerlu nunatsinni kræfti-
lersarnerit  amerlanersaannut,  uummatikkut  taqqatigullu  napparsimalersarnerit  amerla-
nersaannut aammalu puatsigut nappaateqalersarnerit amerlanersaannut peqqutaavoq. 
Sassaallerfinni  pujortartoqarnissaanik inerteqquteqarneq pillugu inatsit  nutaaq tassaa-
voq pujortarnaveersaartitsiniarluni suliniutit ilamininnguat. Inatsimmi immikkut angunia-
gaavoq innuttaasut pujortartartuunngitsut putsumit eqqugaannginnissaat, naak nammin-
neq pujortartanngikkaluarlutik putsumik najuussueqataasannginnissaat matumani angu-
niarneqarluni. 

Pujortartarnerup  tungaatigut  pinaveersaartitsiniuterpaaluit  maannakkut  ingerlanneqar-
put. Pujortartarneq Inuunerittami sammisassatut pingaartutut inissisimavoq (Innuttaasut 
peqqissuunissaannik suliniut).  Pujortartarneq annikillisarniarlugu Paarisap suliniutaasa 
ingerlaavartut  ilaat  tassaapput  pujortarunnaarnissamut  siunnersuisartussanik  pikkoris-
saanerit,  atuaqatigiit  pujortartanngitsut  ukiumoortumik  unammisinneqartarnerat,  tupa 
akiorniarlugu WHO-p ullorititaanik malunnartitsiniartarneq, pujortartarnerup navianassu-
sia  pillugu raatiukkut  qaammarsaanerit  aammalu pujortartarunnaarniartunik  raatiukkut 
pikkorissaasarnerit. Taakku saniatigut pujortartarneq pillugu qaammarsaanermut atortut 
ataavartumik nutarterneqartarput, taakkulu piumasunit tamanit piniarneqarsinnaapput.

Pingaaruteqarpoq  pujortartarnermut  tunngatillugu  pinaveersaartitsiniarnermi  iliuusissat 
ilisimasanik  tunngaveqarnissaat  piffissamullu  ungasinnerusumut  sunniuteqarnissaat. 
Aammattaaq pingaaruteqarpoq iliuusissatut  aallartinneqartut  malinnaavigineqarnissaat 
kissaatigineqartumik sunniuteqarnersut paasiniarlugu. Taamaattumik Paarisa ingerlaa-
vartumik naliliisassaaq pisariaqassappallu pinaveersaartitsinermi iliuutsit allanngortittar-
lugit.

Peqqissutsimut  Naalakkersuisoqarfiup  inatsisiliarineqartup  atuutilerneraniit  ukiut  2-3 
qaangiunneranni naliliinissani naatsorsuutigaa. Naliliineq taanna inatsisip kinguneranik 
pujortartartut ikinnerulersimanersut, tupamik atuinerup appariarsimanera il.il. takutitsisin-
naassasoq naatsorsuutigineqarpoq.

Inatsisip sunniutai allat aatsaat ukiorpaaluit qaangiunneranni uppernarsineqarsinnaale-
rumaarput.  Taakkununnga  ilaapput  assersuutigalugu  nappaatit,  soorlu  pujortarneq 
peqqutigalugu kræftilersarneq, uummatikkut puatsigullu nappaatit.

Inatsit pujortartarneq pillugu iliuuserpassuit ilaannarimmassuk iliuutsinut allanut naleqqi-
ullugu  inatsisip  sunniutai  immikkoortikkuminaassinnaapput.  Naatsorsuutigaarali  inatsit 
pitsaasunik malitseqarumaartoq nunatsinnilu pujortartarnerup kingunerisaanik nappaa-
taasartut  ikilisissinnaagai  inuiaqatigiinnilu  tupamik  atuineq tamarmiusoq annikillisissa-
gaa.

Inatsisartut pujortartarneq pillugu inatsisissanik nutaanik sukkulluunniit siunnersuuteqar-
sinnaapput.  Oqaatigineqassaaq  pujortarnermik  inerteqquteqarneq  pillugu  inatsit  suli 
atuutilersimanngimmat, atuutilissallunilu 1. oktober 2010. 

Inussiarnersumik inuulluaqqusillunga

Agathe Fontain


